
Mediat dhe gazetarët luajnë një rol jetik në shpërndarjen e informacionit të saktë,
të besueshëm dhe të përgjegjshëm rreth shëndetësisë. Përmes raportimit
profesional, qytetarët informohen mbi çështje që ndikojnë drejtpërdrejt
mirëqenien e tyre, nga sëmundjet ngjitëse e jo-ngjitëse deri te sfidat e sistemit
shëndetësor. Një raportim cilësor fuqizon pacientët të mbrojnë veten nga
sëmundjet dhe u mundëson atyre të ndikojnë në politikat publike për
shëndetësinë. Në anën tjetër, raportimi i pasaktë ose senzacional mund të
dezinformojë publikun, prandaj gazetarët kanë përgjegjësi të madhe të jenë të
kujdesshëm, precizë dhe etikë kur trajtojnë tema shëndetësore. 
Ky udhëzues është hartuar nga Asociacioni i Gazetarëve të Kosovës (AGK) në
bashkëpunim me Projektin “Shërbimet Shëndetësore të Integruara” (Integrated
Health Services – IHS), si vazhdimësi e përpjekjeve për të ngritur cilësinë e
raportimit shëndetësor në vend. Ai përmbledh mësimet kryesore nga aktivitetet
e vitit 2025 – trajnimet “Zërat në kujdesin shëndetësor” (mars 2025) dhe tryeza e
diskutimit “Fuqia e këndit të raportimit” (shtator 2025) – ku gazetarë,
profesionistë shëndetësorë, përfaqësues institucionalë dhe zëra të komunitetit
ndanë përvojat e tyre. Udhëzuesi reflekton gjithashtu standardet dhe parimet e
Organizatës Botërore të Shëndetësisë (OBSH) dhe dokumentin udhëzues të
përbashkët të vitit 2023 mes AGK, IHS dhe projektit “Kujdesi Shëndetësor i
Qasshëm dhe Cilësor” (AQH). Këto standarde theksojnë rëndësinë e qasjes
universale, kujdesit të përqendruar te pacienti dhe respektimit të të drejtave të
pacientëve.

Konteksti aktual në Kosovë: Qasja e pacientëve në
shërbimet shëndetësore mbetet sfidë në Kosovë,
veçanërisht për grupet e cenueshme dhe zonat rurale.
Mungesa e informatave të qarta, vonesat në shërbime,
mungesat e barnave apo personelit, dhe barrierat ligjore e
kulturore shpesh kufizojnë aksesin e barabartë në kujdes.
Nga ana tjetër, ekziston kornizë ligjore që mbron të drejtat
e pacientëve – Ligji nr. 2004/38 garanton se çdo qytetar ka
“akses të barabartë në shërbime shëndetësore” dhe nxit
rolin aktiv e të informuar të pacientit në vendimet për
shëndetin e vet. Në këtë kontekst, roli i medias është kyç
për të ngritur zërin e pacientëve, për të kërkuar
llogaridhënie nga institucionet dhe për të informuar
publikun mbi të drejtat dhe mundësitë në kujdesin
shëndetësor.

HYRJE



Ky dokument udhëzues synon të arrijë objektivat e mëposhtëm për
gazetarët dhe profesionistët e medias në Kosovë:

Përmirësimi i cilësisë së raportimit shëndetësor: Të ofrojë udhëzime
praktike se si të raportohen çështjet e rrugëtimit të pacientëve në
sistemin shëndetësor me saktësi, etikë dhe përgjegjësi profesionale,
duke shmangur dezinformimin dhe senzacionalizmin.

Promovimi i qasjes së barabartë në kujdes: Të orientojë median se si
të evidentojë barrierat ekzistuese në sistemin shëndetësor dhe të
avokojë për barazi në qasje, në pajtim me parimin e “Askush të mos
mbetet prapa” të OBSH-së.

Theksimi i zërit të pacientit dhe komunitetit: Të nxisë gazetarët të
përfshijnë perspektivat dhe përvojat e pacientëve në shkrimet dhe
kronikat e tyre, duke i dhënë zë atyre që preken drejtpërdrejt nga
problemet në kujdesin shëndetësor.

Rritja e vetëdijes dhe përgjegjësisë publike: Të ofrojë rekomandime
se si media mund të luajë rol edukues, duke informuar qytetarët për
të drejtat e tyre si pacientë, praktikat e shëndetit publik (p.sh. masat
parandaluese, vaksinimet) dhe rëndësinë e përfshirjes aktive në
vendimmarrjet shëndetësore.

Forcimi i partneritetit media-institucione: Të identifikojë mënyrat si
gazetarët mund të bashkëpunojnë me institucionet shëndetësore,
organizatat pacientore dhe projektet zhvillimore (si IHS), me qëllim
përmirësimin e transparencës, llogaridhënies dhe cilësisë së
shërbimeve shëndetësore.

Objektivat e mësipërm janë në përputhje me misionin e AGK-së
dhe partnerëve ndërkombëtarë për një gazetari profesionale që
fuqizon qytetarët dhe kontribuon në avancimin e shëndetit publik
në Kosovë.

OBJEKTIVAT E
UDHËZUESIT



BAZAT STANDARDE DHE PARIMET UDHËZUESE

Për hartimin e këtij udhëzuesi janë marrë parasysh standardet
ndërkombëtare të gazetarisë shëndetësore si dhe parimet
strategjike të OBSH-së dhe IHS në fushën e kujdesit
shëndetësor:

Standardet e raportimit shëndetësor të AGK-IHS-AQH (2023):
Në shtator 2023, AGK në partneritet me projektet AQH dhe IHS
zhvilloi një punëtori me gazetarë, nga e cila dolën “Udhëzimet
për Gazetarët që Raportojnë mbi Shëndetin”. Këto udhëzime
theksojnë aspektet etike dhe profesionale të raportimit, si
verifikimi i burimeve, shmangia e senzacionalizmit, respektimi i
privatësisë së pacientit, përdorimi i gjuhës së thjeshtë dhe i
kontekstit shkencor, balancimi i perspektivave si dhe shmangia e
diskriminimit në raportim. Ky udhëzues aktual e merr atë
dokument si bazë, duke e përshtatur specifikisht tek tema e
qasjes së pacientëve në shërbime.

Parimet e OBSH – Kujdesi i Integruar dhe i Përqendruar te
Personi: OBSH promovon fuqishëm konceptin e “kujdesit të
integruar të përqendruar te personi”, ku nevojat e pacientit vihen
në qendër të sistemeve shëndetësore. Kjo nënkupton sigurimin
e barazisë në akses, që të gjithë, kudo, të kenë mundësi të marrin
shërbimet cilësore kur dhe ku kanë nevojë, si dhe pjesëmarrjen
aktive të njerëzve në kujdesin shëndetësor, respektimin e
preferencave të tyre dhe përfshirjen e komunitetit në politikat
shëndetësore. Po ashtu, kujdesi i përqendruar te personi kërkon
llogaridhënie dhe transparencë më të madhe nga institucionet
shëndetësore ndaj publikut. Ky udhëzues inkorporon këto
parime, duke i trajtuar mediat si ura lidhëse mes popullatës dhe
sistemit shëndetësor për t’i bërë këto standarde realitet.

Kuadri ligjor dhe etik në Kosovë mbi të drejtat e pacientit: Siç u
përmend më lart, legjislacioni kosovar garanton një sërë të
drejtash për pacientët, në linjë me normat evropiane. Këtu
përfshihet e drejta për masa parandaluese dhe akses në kujdes,
e drejta për informacion të plotë rreth gjendjes shëndetësore
dhe trajtimeve, e drejta për konfidencialitet dhe privatësi, e drejta
për pëlqim të informuar para trajtimeve, si dhe e drejta për
ankesë apo kompensim në rast të neglizhencës. Media duhet t’i
ketë parasysh këto standarde ligjore dhe etike: raportimi i tyre
duhet të reflektojë respekt për dinjitetin dhe të drejtat e pacientit,
duke mos shkelur privatësinë dhe duke mos paragjykuar
individët mbi bazë statusi shëndetësor apo karakteristikash të
tjera. Njohja e Kartës së të Drejtave të Pacientëve dhe
udhëzimeve etike kombëtare do t’i ndihmojë gazetarët të
vendosin një kornizë të drejtë në tregimet e tyre.

DUKE U MBËSHTETUR NË KËTO BAZA,
UDHËZUESI MË POSHTË PARAQET
REKOMANDIME KONKRETE PËR

GAZETARËT SE SI TË RAPORTOJNË NË
MËNYRË EFEKTIVE DHE ETIKE PËR
ÇËSHTJET E QASJES NË KUJDES
SHËNDETËSOR, DUKE FUQIZUAR

PACIENTËT DHE SHOQËRINË.



MËSIMET KRYESORE NGA TRAJNIMI
“ZËRAT NË KUJDESIN
SHËNDETËSOR” (MARS 2025)

Në mars 2025, AGK dhe IHS organizuan trajnimin dy-ditor “Zërat në Kujdesin
Shëndetësor – Media nxit diskutimin për angazhimin e pacientëve”, me
pjesëmarrjen e 20 gazetarëve nga media të ndryshme. Qëllimi ishte forcimi i
rolit të medias në raportimin dhe avokimin për kujdesin shëndetësor, me fokus
të veçantë tek angazhimi i pacientëve në proceset vendimmarrëse
shëndetësore. Disa mësime dhe rekomandime kyçe që dolën nga diskutimet e
trajnimit ishin:

Integrimi i faktorëve psikologjikë në raportim: Sipas Prof. Aliriza Arënliu,
mënyra se si gazetarët e qasen tregimeve shëndetësore ndikohet nga faktorë
psikologjikë, si perceptimet publike, frika apo stigmat rreth sëmundjeve.
Rekomandohet që gazetarët të jenë të vetëdijshëm për këto faktorë dhe t’i
përdorin teknikat e duhura të rrëfimit për të nxitur pjesëmarrje më të madhe të
pacientëve. Kjo nënkupton portretizimin e pacientëve jo thjesht si viktima
pasive, por si individë aktivë me histori dhe zë në kujdesin e vet shëndetësor.
Një qasje e ndjeshme psikologjikisht mund të inkurajojë pacientët të flasin
hapur për problemet e tyre dhe të angazhohen në vendimmarrje.

Njohja e kornizës ligjore mbi të drejtat e pacientëve: Eksperti ligjor Mark
Kaqinari (nga Institucioni i Avokatit të Popullit) prezantoi bazën ligjore që
mbron të drejtat e pacientëve dhe detyrimet e institucioneve shëndetësore
ndaj tyre. Trajnimi theksoi se gazetarët duhet ta njohin Ligjin për të Drejtat e
Pacientëve dhe aktet nënligjore, në mënyrë që raportimet e tyre të evidentojnë
shkeljet eventuale dhe mungesën e transparencës. Diskutimi nxori në pah se
media mund të luajë rol mbikëqyrës, duke kërkuar llogari nga institucionet kur
pacientëve u mohohet kujdesi i duhur, ose kur ka trajtim të pabarabartë në
baza rajoni, statusi ekonomik apo faktorë tjerë. Po ashtu, u theksua rëndësia e
transparencës: gazetarët duhet t’u kërkojnë autoriteteve shëndetësore
informacione publike mbi cilësinë e shërbimeve, listat e pritjes, buxhetet dhe
çfarëdo praktike që prek qasjen e pacientëve.



MËSIMET KRYESORE NGA TRAJNIMI
“ZËRAT NË KUJDESIN
SHËNDETËSOR” (MARS 2025)

Roli i rrëfimit gazetaresk dhe aspektet etike: Në ditën e dytë, gazetarja Alma Demiraj nga
Lidhja e Gazetarëve të Shëndetësisë në Shqipëri ndau praktikat më të mira mbi avokimin
shëndetësor përmes medias. Ajo solli shembuj se si një rrëfim i fuqishëm gazetaresk mbi
një çështje shëndetësore (p.sh. një histori personale e një pacienti) mund të nxisë reagim
publik dhe të ndikojë në politika. Rekomandimi është që gazetarët në Kosovë t’i
kushtojnë vëmendje të veçantë historive njerëzore në shëndetësi, duke i trajtuar
pacientët me dinjitet, duke ruajtur privatësinë e tyre, por njëkohësisht duke e sjellë
përvojën e tyre te publiku dhe vendimmarrësit. Kjo formë e raportimit etik e të fokusuar te
njeriu mund të ngritë vetëdijen dhe të krijojë empati në shoqëri.

Qasja e përqendruar te pacienti dhe ndikimi në politikat publike: Dr. Faik Hoti, specialist i
shëndetit publik, prezantoi konceptin e qasjeve të përqendruara te pacienti në kujdesin
shëndetësor. Ai theksoi se kur pacientët marrin pjesë aktivisht në vendimet për trajtimin e
tyre; p.sh. duke dhënë pëlqimin e informuar, duke shprehur preferencat dhe feedback-
un, rezultatet shëndetësore përmirësohen dhe rritet cilësia e përgjithshme e shërbimeve.
Mesazhi për mediat ishte i qartë: duke promovuar histori suksesi ku pacientët janë
bashkë-krijues të kujdesit, gazetarët kontribuojnë në ndryshim të qasjeve institucionale
drejt më shumë përfshirjeje të pacientit. Kjo përkon edhe me parimet e OBSH për
pjesëmarrje dhe përgjegjshmëri në sistem – media mund të shtyjë përpara idenë se
pacienti është partner në kujdes, jo thjesht përfitues pasiv.

Rrjetëzimi dhe ndarja e përvojave mes gazetarëve: Në përmbyllje, pjesëmarrësit e
trajnimit diskutuan mbi nevojën e krijimit të një rrjeti të specializuar për gazetarët që
mbulojnë shëndetësinë në Kosovë. Kjo do të mundësonte ndarjen e përvojave, storieve
dhe burimeve, si dhe mentorimin e gazetarëve më të rinj në këtë fushë. Rekomandimi
konkret ishte vazhdimi i organizimit të punëtorive tematike dhe takimeve periodike ku
gazetarët mund të adresojnë sfidat e përbashkëta (p.sh. qasja në informata zyrtare
shëndetësore, terminologjia mjekësore, raportimi i statistikave) dhe të sigurohen që po
ndjekin standardet më të larta profesionale në punën e tyre.

Në përgjithësi, trajnimi “Zërat në kujdesin shëndetësor” konfirmoi se gazetarët kosovarë
janë të gatshëm të luajnë një rol më aktiv në ngritjen e vetëdijes dhe adresimin e
problemeve në shëndetësi. Ata kanë nevojë për mbështetje të vazhdueshme (si kjo nga
AGK dhe IHS) për të forcuar kapacitetet e tyre profesionale dhe për të mbajtur fokusin
tek pacienti dhe e drejta e tij për kujdes cilësor.



THEKSIME NGA TRYEZA E
RUMBULLAKËT “FUQIA E KËNDIT TË
RAPORTIMIT” (SHTATOR 2025)

Më 17 shtator 2025 u zhvillua një tryezë e rrumbullakët me temë “Fuqia e këndit të
raportimit”, organizuar nga AGK në bashkëpunim me projektin IHS dhe mbështetur
nga SDC (Agjencia Zvicerane për Zhvillim dhe Bashkëpunim). Qëllimi i kësaj tryeze
ishte të hulumtojë se si këndvështrimi i duhur në raportimin mediatik mund të
amplifikojë zërin e pacientëve dhe të promovojë vetëdijen publike mbi sëmundjet
kronike dhe qasjen në kujdes. Disa pika kyçe të dala nga tryeza ishin:

Media si aleat në avancimin e të drejtave të pacientit: Në fjalët hyrëse, përfaqësues
nga Ministria e Shëndetësisë, AGK dhe IHS vunë në dukje rëndësinë e medias si
partner i institucioneve shëndetësore për fuqizimin e pacientëve. U theksua se
media e përgjegjshme mund të jetë aleat në avancimin e të drejtave të pacientëve
dhe forcimin e besimit të publikut tek sistemi shëndetësor. Kjo nënkupton që
gazetarët, duke raportuar me profesionalizëm dhe ndershmëri, mund të ndihmojnë
që qytetarët t’i njohin më mirë të drejtat e tyre dhe t’u besojnë institucioneve kur
këto të fundit mbajnë llogari publikisht.

“Gazetarët flasin, pacientët dëgjohen”: Gazetarja Merita Miftari prezantoi një kolazh
storiesh të publikuara në media, ku ishte vënë në pah zëri i pacientëve. Këto
shembuj treguan ndikimin konkret që ka një raportim i mirë: disa histori kishin nxitur
reagim të komunitetit ose intervenim të autoriteteve pas publikimit. Për shembull,
një rast i trajtuar nga media për mungesën e barnave esenciale kishte rezultuar në
mobilizimin e ministrisë për të siguruar furnizimin; një tjetër histori e një pacienti me
sëmundje të rrallë kishte rritur vetëdijen publike mbi atë sëmundje. Mesazhi kryesor:
Kur media i jep hapësirë përvojave reale të pacientëve, publiku informohet dhe
sensibilizohet, dhe shpesh institucionet detyrohen të përgjigjen. Prandaj gazetarët
duhet të kërkojnë e të publikojnë histori njerëzore që ilustrojnë sfidat e qasjes në
kujdes, pasi ato kanë fuqi të madhe për të gjeneruar ndryshim.

Paraqitja e perspektivës së pacientit në gazetari: Paneli kryesor i tryezës, me temë
“Paraqitja e zërit dhe perspektivës së pacientëve në gazetari”, bashkoi gazetarë me
përvojë (Arbreshë Uka, Albina Selmanaj, Qëndresë Uka-Matoshi) dhe përfaqësues
nga sektori publik (Dr. Faik Hoti – IKSHPK, Mark Kaqinari – Avokati i Popullit). Nën
moderimin e kryetarit të Bordit të AGK-së, Xhemajl Rexha, u zhvillua një diskutim i
hapur mbi sfidat kryesore në raportimin e çështjeve të shëndetësisë. 



THEKSIME NGA TRYEZA E
RUMBULLAKËT “FUQIA E KËNDIT TË
RAPORTIMIT” (SHTATOR 2025)

Panelistët ndanë se gazetarët shpesh hasin vështirësi në qasjen në informata zyrtare, mungesë
të të dhënave të hapura, apo edhe hezitim të pacientëve për të folur publikisht. Megjithatë,
përfitimet e sjelljes së perspektivës së pacientit në media janë të mëdha: publiku mund të lidhet
emocionalisht me historinë, politikëbërësit shohin dimensionin human pas statistikave, dhe vetë
pacientët ndihen më të fuqizuar kur e shohin shqetësimin e tyre të pasqyruar. Paneli
rekomandoi që gazetarët të vazhdojnë të kërkojnë histori nga këndvështrimi i pacientit dhe të
mos i kufizojnë tregimet vetëm në deklarata zyrtarësh. Integrimi i zërit të pacientit sjell balancë
dhe “humanizon” çështjet komplekse shëndetësore.

Bashkëpunimi me institucionet dhe projektet zhvillimore: Një pikë tjetër e dalë nga paneli ishte
se gazetarët nuk mund ta bëjnë vetëm detyrën e transformimit të debatit publik për
shëndetësinë. U theksua rëndësia e bashkëpunimit: media duhet të punojë ngushtë me
institucionet shëndetësore, me organizatat joqeveritare në sektorin e shëndetit dhe me
projektet e mbështetura nga donatorët (si IHS, AQH etj.). Këto bashkëpunime mund t’i
ndihmojnë gazetarët me trajnime, qasje në ekspertizë dhe të dhëna, si dhe me histori suksesi
nga terreni. Si shembull pozitiv u përmend se partneriteti AGK–IHS ndër vite ka ngritur
kapacitetet e mbi 70 gazetarëve në Kosovë dhe ka kontribuar në rritjen e vetëdijes qytetare. Po
ashtu, nga ky bashkëpunim lindi iniciativa për të vlerësuar gazetarët më të mirë në raportimin e
shëndetësisë (p.sh. çmimet për raportimin mbi diabetin) – një stimul i rëndësishëm për gazetari
cilësore në këtë fushë. Panelistët inkurajuan zgjerimin e këtyre partneriteteve: p.sh. organizimin
e tryezave periodike ku gazetarët dhe zyrtarët e shëndetësisë diskutojnë hapur problemet dhe
zgjidhjet, fushata të përbashkëta ndërgjegjësuese, apo edhe krijimin e mekanizmave formalë
ku mediat dhe institucionet shkëmbejnë informacione (një lloj “tryeze e rrumbullakët” e
përhershme).

Nxitja e një gazetarie pozitive dhe të përgjegjshme: Gjatë sesionit përmbyllës të reflektimit,
pjesëmarrësit identifikuan hapat e ardhshëm. Ata ranë dakord se duhen promovuar shembuj të
gazetarisë konstruktive, që jo vetëm kritikon dështimet, por edhe tregon zgjidhjet dhe praktikat
e mira në shëndetësi. Roli i mediave, siç u theksua, është kyç në kultivimin e një narrative
pozitive ku shëndetësia trajtohet me zëra ekspertësh, pacientësh dhe vendimmarrësish, me
tone të balancuara. Kjo qasje rrit besimin e publikut dhe krijon një ambient bashkëpunues për
ndryshim. Udhëzimi ishte i qartë: gazetarët të jenë kritikë kur duhet, por pa harruar të
evidentojnë përmirësimet, inovacionet dhe storiet frymëzuese në sektorin e shëndetësisë, në
mënyrë që audienca të informohet plotësisht dhe njëkohësisht të ruhet shpresa dhe motivimi
për progres.

Në përfundim, tryeza “Fuqia e këndit të raportimit” konfirmoi se mënyra si kornizohet një histori
shëndetësore mund të bëjë dallimin në ndikimin e saj. Këndi i raportimit, pra perspektiva nga e
cila zgjidhet të tregohet historia, mund të fuqizojë ose dobësojë zërin e pacientit. Një kënd i
menduar mirë, i mbështetur në fakte dhe i pasur me aspektin njerëzor, ka fuqi të madhe për të
ndryshuar mendësinë publike dhe për të shtyrë institucionet drejt veprimit. Kjo përbën një
mësim të rëndësishëm për gazetarët: përgjegjësia e tyre nuk është vetëm të informojnë, por
edhe të ndikojnë pozitivisht në realitetin shëndetësor përmes raportimit cilësor.



REKOMANDIME DHE UDHËZIME PRAKTIKE

1. Saktësia maksimale
Raportimi shëndetësor kërkon verifikim të
vazhdueshëm të të dhënave. Informacionet duhet të
mbështeten në burime zyrtare dhe të besueshme si
profesionistët mjekësorë, institucionet shëndetësore
dhe raportet shkencore. Konfliktet e informacionit
pasqyrohen me kujdes dhe çdo gabim korrigjohet me
transparencë, për të ruajtur besimin publik.
2. Shmangia e senzacionalizmit
Raportimi për tema shëndetësore duhet të jetë i matur,
pa tituj tronditës apo gjuhë shokuese. Një ton
profesional, i mbështetur në evidencë, shmang
panikun e panevojshëm dhe forcon besueshmërinë e
medias. Fokus kryesor mbetet shpjegimi i qartë i
rrezikut dhe hapave për adresimin e tij.
3. Konteksti shkencor
Çështjet e shëndetësisë janë komplekse dhe kërkojnë
shpjegim të thjeshtuar. Konsultimi me ekspertë dhe
përdorimi i statistikave përshkruan më qartë
problemet. Raportimi duhet të japë kontekst kombëtar
dhe të shpjegojë termat mjekësorë me gjuhë të
kuptueshme, pa e mbingarkuar audiencën me shifra.
4. Gjuha e qartë dhe gjithëpërfshirëse
Raportimi shëndetësor duhet të përdorë gjuhë të
thjeshtë, duke shmangur zhargonin mjekësor dhe
akronimet e panevojshme. Përkthimi i termave teknikë
dhe përdorimi i gjuhës neutrale sigurojnë
kuptueshmëri për publikun dhe shmangin
përjashtimin e grupeve të caktuara.
5. Privatësia dhe dinjiteti i pacientëve
Ruajtja e konfidencialitetit është parim themelor.
Identitetet dhe informacionet sensitive mbrohen,
pëlqimi i informuar merret paraprakisht dhe historitë
trajtohen me empati. Raportimi nuk duhet të
stigmatizojë pacientët dhe duhet të respektojë
dinjitetin e tyre në çdo rast.
6. Perspektiva të balancuara
Raportimi i drejtë pasqyron si qëndrimin institucional, ashtu
edhe përvojat e pacientëve. Përfshirja e zërave të shumtë rrit
besueshmërinë dhe ofron pamje të plotë të realitetit. Opinioni
dallon qartë nga fakti, duke bërë raportimin më të saktë dhe
gjithëpërfshirës.

7. Gjuha jodiskriminuese
Raportimi duhet të shmangë përmendjen e
karakteristikave personale kur ato nuk kanë rëndësi për
çështjen. Termat stigmatizues zëvendësohen me gjuhë
neutrale dhe respektuese, ndërsa vizualet duhet të
pasqyrojnë dinjitet dhe diversitet, pa riprodhuar
stereotipe.
8. Kontrolli i fakteve dhe korrigjimi
Në shëndetësi, saktësia është jetike. Çdo informacion
kontrollohet për përputhshmëri me burimet zyrtare dhe
terminologjinë mjekësore. Gabimet e publikuara
korrigjohen menjëherë dhe në mënyrë transparente,
duke forcuar respektin e audiencës ndaj medias.
9. Konfliktet e interesit
Gazetaria shëndetësore duhet të mbajë paanshmëri dhe
integritet profesional. Çdo lidhje financiare ose
institucionale bëhet transparente, ndërsa opinionet dhe
faktet ndahen qartë. Ruajtja e pavarësisë editoriale
garanton besueshmëri dhe ndikim afatgjatë.
10. Informacion shërbyes
Raportimi duhet të përfshijë udhëzime praktike për
qytetarët, si procedurat për sigurime, ankesat apo
shërbimet shëndetësore. Kjo e bën median mjet
orientues dhe ndihmon pacientët të marrin vendime të
informuara për kujdesin e tyre.
11. Bashkëpunimi ndërdisiplinar
Cilësia e raportimit rritet kur gazetarët konsultohen me
mjekë, juristë dhe ekspertë të fushave të ndryshme.
Partneritetet me OJQ-të dhe shoqatat e pacientëve
ndihmojnë në sigurimin e të dhënave dhe pasurimin e
historive, duke rritur ndikimin e gazetarisë.
12. Gazetaria e zgjidhjeve
Raportimi nuk duhet të ndalet te problemet, por të
tregojë edhe shembuj pozitivë dhe praktika të
suksesshme. Prezantimi i zgjidhjeve konstruktive i bën
artikujt më të plotë, ofron shpresë dhe nxit institucionet
drejt ndryshimit.



KONKLUZION DHE HAPAT E ARDHSHËM

Përmirësimi i qasjes së pacientëve në shërbimet shëndetësore nuk është
një objektiv që arrihet brenda natës – ai kërkon angazhim afatgjatë dhe
bashkërendim të përpjekjeve mes institucioneve, profesionistëve të
shëndetit, komunitetit dhe mediave. Ky udhëzues synon t’i pajisë
gazetarët me njohuritë dhe mjetet e nevojshme për të kontribuar në këtë
mision mbarë-shoqëror, duke e ushtruar profesionin e tyre me
përkushtim ndaj të vërtetës, etikës dhe interesit publik.

AGK dhe partnerët (IHS, AQH, OBSH etj.) mbeten të përkushtuar të
mbështesin gazetarët vendorë në rrugëtimin e tyre profesional. Kjo do të
thotë vazhdim i programeve trajnuese, tryezave të diskutimit,
publikimeve udhëzuese dhe iniciativave motivuese (si çmimi për
raportimin shëndetësor). Gazetarët inkurajohen që t’i shfrytëzojnë këto
mundësi, të vazhdojnë të mësojnë për trendët më të rinj të gazetarisë
dhe shëndetësisë, dhe të ndajë mes vete praktikat më të mira. Ndërtimi i
një rrjeti të forte gazetarësh shëndetësorë do të forcojë më tej zërin e
medias në debatet për politikat e kujdesit shëndetësor.

Së fundi, ky udhëzues duhet parë si një dokument dinamik. Sektori i
shëndetësisë evolucionon vazhdimisht, po ashtu edhe fusha e medias.
Prandaj, rekomandohet që udhëzuesi të rishikohet periodikisht, në dritën
e zhvillimeve të reja (p.sh. teknologjitë e reja shëndetësore, platformat e
reja mediatike, emergjencat shëndetësore si pandemitë, etj.), dhe të
pasurohet me shembuj të rinj e mësime të reja. Kontributet nga vetë
gazetarët, përvojat nga terreni, dilemat etike që hasin, sukseset dhe
pengesat, janë të mirëseardhura për versionet e ardhshme.



Ky udhëzues u përgatit nga AGK në kuadër të projektit AGK–IHS, me
kontributin e gazetarëve pjesëmarrës në trajnimet e vitit. Ai mbështetet nga
parimet e OBSH-së për kujdesin shëndetësor universal dhe dokumenti
udhëzues i përbashkët AGK–IHS–AQH (2023).


